
brief/Bond van Oud-Skoliere
Geagte Oud-Skolier

HOëRSKOOL FICHARDTPARK BOND VAN OUD-SKOLIERE

Hoërskool Fichardtpark wil graag kontak behou met oud-skoliere en dink dit goed om ‘n bond van oud-skoliere in die lewe te roep.  Die doel van die bond sal wees:  nie alleen om kontak te behou met oud-skoliere nie, maar om inligting oor die groei en ontwikkeling van ons trotse skool met u te deel.  Verder bied ons graag geleenthede waar u kan inskakel en moontlik ondersteun.  

Ter agtergrond deel ek graag die volgende nuuswaardighede van u Alma Mater met u:  

· Die leerdertal is tans 1008 leerders met ongeveer 50 personeellede.

· Die skool presteer akademies uitstekend en gedurende 2010 se eindeksamen is Christelle van Zyl deur die Vrystaatse Onderwysdepartement as die top presteerder in die provinsie aangewys (94% gemiddeld). 

· Die skool bied jaarliks verskeie opvoedkundige toere, onder andere na die Suid-Kaap, Durban en Gauteng.  Hierdie is voorwaar spoggeleenthede wat baie gewild is.  

· Op sportgebied spog die skool met trotse prestasies:  jaarliks word ongeveer 100 provinsiale presteerders opgelewer; ons neem deel in die hoogste liga’s met verskeie liga-wenners en geniet verskeie inters, onder andere ‘n jaarlikse treintoer na Oos-Londen.  
· Hoërskool Fichardtpark het onlangs verskeie internasionale toere onderneem, onder andere ‘n hokkietoer na Egipte, reeds twee koortoere na Europa en eersdaags vertrek die rugby en hokkie (seuns en dogters) na Argentinië.  
· Gedurende 4 en 5 Maart 2011 sal Hoërskool Fichardtpark reeds die 10de Sportdag aanbied waartydens ongeveer 40 skole vanoor die hele land aan 7 verskillende sportkodes deelneem (waarskynlik die grootste sportdag in Suid-Afrika).  

· As gemeenskapsprojek bied ons jaarliks ‘n spesiale geselligheid en ete vir ongeveer 1 000 senior burgers op ‘n plaas in die distrik – voorwaar ‘n verrykende ervaring vir almal betrokke.  

Projekte in die vooruitsig as deel van die skool se ontwikkeling:  

· Hoërskool Fichardtpark het begin 2011 die Rudesheim Koshuis se deure geopen vir belangstellende seuns en dogters uit die platteland.  Alhoewel ‘n klein begin, koester ons die droom om dié koshuis uit te brei in die toekoms.

· Die skool beplan om so spoedig moontlik ons eie hokkie Astro-baan te bou, ‘n noodsaaklikheid vir die lewendige belangstelling in die gewilde sportkode.
· Die skool is tans besig om klasse toe te rus met rekenaargesteunde toerusting (dataprojektors, ens.) ten einde die voordeel van moderne tegnologie ten volle in die onderrig-leersituasie te benut.

· Verdere drome oor die ontwikkeling van ‘n ouditorium, konferensiegeriewe, spreiligte by die sportvelde en vele meer, word in die vooruitsig gestel.
Ons beleef ‘n opwindende tyd in die geskiedenis van ons land, ‘n tyd waar geleenthede en drome ‘n werklikheid word vir diegene wat daarin glo.  Ons het waardering vir die skool se puik prestasies, gesonde bestuur en meelewende ouergemeenskap en daarom gaan ons vol hoop en vertroue die toekoms tegemoet.
Die bond van oud-skoliere onderneem die volgende: 1. Om u deurentyd ingelig te hou oor die skool se groei en ontwikkeling. 2. Om geleenthede te bied vir oud-skoliere wat graag wil ondersteun en reünies bywoon. 3. Om netjiese hemde, pette en baadjies beskikbaar te stel vir diegene wat sou belangste daarin. 4. Om die visie te bekom, en te ondersteun vir ontwikkelingsprojekte van die toekoms. Of u nou werksaam is in die buiteland of net om die draai van ons skool woonagtig is, dit sal ‘n voorreg wees om u in te sluit by die spesiale vriendekring. 
Die bond van oud-skoliere se loodsbyeenkoms vind plaas op die 05/03/2011, die dag van die Fichardtpark Sportdag, om 18:00 die aand. Ons gaan gesellige vure aansteek langs die skoolsaal en lekker saam kuier. U is welkom om u eie vleis, eetgoed en/of drinkgoed te bring.  Ons beoog ook om daardie aand kortliks in gesprek te tree met die groep oud-skoliere wat daar teenwoordig is. Ons wil graag verteenwoordigers uit die groep bekom om ons te help om die nuwe projek van stapel te stuur, en om ons te help om dit op die langduur te bestuur. Dit is dus noodsaaklik dat ons daardie aand soveel as moontlik oud-skolier teenwoordig moet hê. 
Gedurende die sportdag en die aand by die geselligheid gaan daar ‘n plek en geleentheid wees vir u om u kontakbesonderhede, en die van ander oud-leerders, aan ons te verskaf. Die doel hiervan is om ‘n databasis te begin waarmee daar lewe in die bestaan van die bond geblaas kan word. Deel ook asb hierdie inligting met ander oud-skoliere wat sou belangstel.

Ons dank u by voorbaat vir u belangstelling in die skool en sy toekoms, en sien uit om u weer te sien.
Groete

M. Barker  (Skoolhoof)

E. Stander  (Fichardtpark leerkrag en kontakpersoon)

